

EH Bildu Nafarroa talde parlamentarioari atxikitako foru-parlamentari Adolfo Araiz Flamarique jaunak idatziz erantzuteko galdera egin du Nafarroako Ubidea exekutatzeko eta finantzatzeko –eta, zehazki, azpiegitura Bigarren Fasea eraikiz azpiegitura osatzeko– hitzarmenari buruz (11-26/PES-00117). Hona Nafarroako Gobernuko Lurralde Kohesiorako kontseilariak ematen duen informazioa:
1. Zergatik onartu da Nafarroak 2013tik Canal de Navarra SA merkataritza-sozietateari egin dion 77 milioi euroko aurrerakin ekonomikoaren itzulketaren atzerapena, aurrerakina itzultzen hasteko epea 2027tik 2055era igarota, eta itzulketa 2040. urtean ez baizik eta 2068. urtean amaituta, hau da, aurreikusitakoa baino 28 urte geroago?
Canasako Kontseiluak proposatu du aurrerakin ekonomikoaren itzulketa 2027tik 2055era atzeratzea, Nafarroako Ubidearen proiektuaren beharrezko finantzaketa osatzeko azterketa ekonomiko-finantzarioaren ondorioz, Nafarroako Ubidearen eraikuntzaren eta ustiapenaren garapen finantzarioa errazteko eta erabiltzaileen, ureztatzaileen eta ur edangarriaren eta industria uraren horniduraren arrazoizko tarifak bultzatzeko. 
2. Adierazten da 77 milioiengatik sortuko den interesa ez dela izanen 2013an itundutako % 3a, baizik eta % 2,5a. Zergatik jaitsi da hasieran hitzartu zen interes-tasa, horrek Nafarroako Ogasunari ekarriko dion galera ekonomikoarekin?
% 3tik % 2,5era jaiste horren helburua Nafarroako Ubidearen erabiltzaileentzako tarifa merkeagoak sustatzea da, bai hornidurari dagokionez, bai ureztatzeari gagozkiola. Erabiltzaileek hartzen dute, izan ere, beren gain interes horien kostua, eta mailegua tarifen bidez itzultzea.
3. Kuantifikatu al da % 0,5eko murrizketa duen interes txikiago horrek Nafarroako Ogasunari suposatuko diona?
Azaroaren 26ko 35/2013 Foru Legearen bidez baimendutako eta Ekonomia eta Ogasuneko sailburuaren urtarrilaren 22ko 13/2014 Foru Aginduaren bidez onetsiriko eta esperotako erabilerengatiko aurrerakinak % 3ko interesa sortzen du 2040ko ekitaldira arte (orduan baliogabetzen da erabat mailegua). 
Onartutako itzulketa egutegiaren arabera, Nafarroako Gobernuak 77 milioi euro ordainduko ditu 2014tik 2026ra, eta % 3ko interes inplizitua metatuko dute horiek amortizazioa hasi arte (2027). Horrela, 2027tik aurrera amortizatu beharreko kapitala 96,8 milioi eurokoa izanen da. Egutegi horren arabera, itzulketen zenbateko osoa 122,1 milioi eurokoa da, eta horrek esan nahi du jaso beharreko interesen zenbateko osoa 45,1 milioi eurokoa dela.
Akordio proposamen berriarekin, interes-tasa aldatu eginen da aldaketa hori onartzen den ekitalditik aurrera (% 2,5ekoa izatera igaroko da).
Aldaketa hori egiteko, Nekazaritza, Elikadura eta Ingurumen Ministerioaren eta Nafarroako Foru Komunitatearen arteko lankidetza hitzarmena berriro eguneratu behar da. Halaber, bi administrazioek onetsi egin behar dute hitzarmen berria, eta ordutik aurrera jakinen da aldaketa indarrean jarriko den data zehatza, hala badagokio, aldaketaren eragina kuantifikatu ahal izateko.
4. Canal de Navarra SArekin sinatutako akordioan aurreikusita zegoen 2027. eta 2040. urteen artean 28,268 milioi euro ordainduko zirela guztira, iragartzen duen itzulketaren atzerapenarekin. Urte horietan zenbateko horiek Nafarroako Ogasunari ordaintzen jarraituko al zaizkio, edo galdutzat ematen al dira, eta , beraz, Canasak bere diruzaintzan inolako kosturik gabe izaten jarraituko du 77 milioi horiek finantza aktiboetan inbertituz bere onura esklusiborako, 2055ean printzipalaren itzulketa hasi arte gehi hitzartutako interes berriak?
Nafarroako Gobernuaren eta Canasaren artean izenpetutako aurrerakin ekonomikoko kontratuan jasotzen denez, 2027tik 2040ra bitartean eginen zen itzulketa, 122,1 milioiko guztizko zenbatekoarekin; horietatik 45,1 interesei zegozkien, eta 77, berriz, amortizatu beharreko kapitalari.
2025eko abenduaren 31ra arte, ordaindutako guztizko zenbatekoa 75,65 milioi eurokoa izan da, eta pilatutako zorra (% 3an kapitalizatua) 92,7 milioi eurokoa.
Planteamendu berriarekin, epe horretan dagozkion interesak sortzen jarraituko da, eta printzipalaren itzulketak gehi interesak, berriz, 2055etik aurrera eginen dira. Zenbateko osoa itzuliko da dagozkion interesekin, bai ordura arte sortutakoekin, bai etorkizunean sortuko direnekin.
Bestalde, kontratuaren klausulen arabera, Canasak Nafarroako Ubidea eraikitzeko erabili behar du aurrerakin ekonomikoa. Gainera, Canasaren diruzaintzak edo finantza aktiboek lortutako diru-sarrerak proiektua finantzatzeko erabili behar dira, erabiltzaileek ordaindu beharreko tarifa murriztuz, eta, beraz, ez diote mozkinik ekarri behar sozietateari.
5. Nafarroako Gobernuaren ez al du uste, 2027tik 2055era bitartean Canasak ez badu ezer ordaintzen Nafarroaren eskutik 2013az geroztik jasotzen ari den diru horrengatik, kalte larria egiten ari al zaiola Nafarroako Ogasunari?
2014ko abuztuaren 11n aurreikusitako erabileretarako aurrerakin ekonomikoko kontratuak jasotzen du jasotako kapitala guztiz itzuli arte urteko interesa sortuko duela. Beraz, ez zaio kalterik eragiten Nafarroako Ogasunari. 
6. Nafarroako Ubidearen Bigarren Fasearen Proiektuko obrak finantzatzeko beharrezkoak diren 77 milioi horietatik, zergatik Estatuak ez du sozietatean duen partaidetzaren arabera legokion % 60ko ekarpena egin behar?
Canasa estatu sozietateak eraikitako Nafarroako Ubidea Administrazioek emandako funts propioen % 50ek finantzatzen du (Espainiako Gobernuak emana da % 60, eta Nafarroako Gobernuak emana, berriz, % 40). Eta guztizkoaren gainerako % 50 maileguak hitzartuz finantzatzen da. Mailegu horiek berreskuratzeko, tarifak ezarriko zaizkie ureztatze eta hornidura erabiltzaileei. 
Maileguen bidez eman behar den % 50 horren barruan kokatzen da "Aurrerakin ekonomikoa, espero diren erabileren kontzeptuan", Nafarroako Gobernuak Canasari eman ziona, erakunde pribatu baten bidez kudeatu beharrean, eta horren bidez kapitala % 3ko interesarekin itzultzea erabaki zen. Gauza jakina den bezala, erabaki hori Parlamentu hauek baimendu zuen honen bidez: 35/2013 Foru Legea, azaroaren 26koa, zeinak ezartzen baitu, batetik, zein urtaldiri egotziko zaien Nafarroako Gobernuak Canal de Navarra SA sozietateari “Nafarroako Ubidearen etorkizuneko erabilerak” kontzepturako ematea hitzartua duen diru-aurrerakinaren finantza-gastua (Nekazaritza, Abeltzaintza eta Elikadura Ministerioaren eta Nafarroako Foru Komunitatearen arteko Nafarroako Ubidea eraikitzeko lankidetza hitzarmenaren gaurkotze-agiriaren bosgarren klausularen araberako diru-aurrerakina), eta bestetik, 8.500.000 euroko kreditu berezia emanen dela 2013ko gastuak finantzatzeko.
7. Zergatik aurreratu behar ditu Nafarroak 77 milioi euro horiek eta Estatuak ez du inolako ekarpenik eginen, halako moduan non erabiltzaileek beren tarifetan printzipala eta interesak itzultzeko kostua jarri beharko duten, gastu hori 2055 eta 2068 artean atzeratu bada ere?
77 milioien aurrerakina Nekazaritza, Elikadura eta Ingurumen Ministerioak eta Nafarroako Foru Komunitateak Nafarroako Ubidea eraikitzeko sinaturiko lankidetza hitzarmena gaurkotzeko hirugarren akordioa (2013ko abuztuaren 28a) betez gauzatzen da. 
Hori guztia jakinarazten dut, Nafarroako Parlamentuko Erregelamenduaren 215. artikuluan ezarritakoa betez.

